
శ్రీలక్ష్మీనారాయణస్తోత్రమ్   ౨

అథ శ్రీలక్ష్మీనారాయణస్తోత్రమ్   ।
సత్యవ్రతక్షేత్రలలామభూతో   బాహాసరిత్తీరవిరాజమానః ।
మఖిప్రకృష్టోహ్యరశాణిపాలై   నారాయణోయత విభాతి లక్ష్మ్యా ॥ ౧॥
ఆత్రేయగోత్రామ్బుధిపూర్ణచన్ద్రైః     ఆచారశీలైరభితో  వరిష్ఠైః  ।
ఆశాస్యమానః పరభక్తియుక్తైః  నారాయణో భాతి సహైవ  లక్ష్మ్యా ॥౨॥
శ్రీవైష్ణవాగ్రేసరమాననీయాః     ఆచార్యవర్యా జగతి ప్రసిద్ధాః   ।
సత్సమ్ప్రదాయావనబద్ధదీక్షాః  త్వయా ప్రదాత్తా  జగతాం విభాన్తి ॥ ౩॥
భాగ్యం జగత్యాముపవర్ణనీయం  త్వదీయసేవాఫలమామనన్తి ।
అస్తోకదివ్యాధ్వరవేదిభోగ్యే జానేఽగ్రహారే  తవ భాగ్యమేతత్ ॥ ౪॥
ఇష్టార్థసిద్ధ్యై    భవతోపదిష్టమిష్ట్యాదికం   భూరి కృతం హి యత్ర ।
యజ్ఞో హి నారాయణనామరూపః త్వమత్ర భాసీతి విభావయే త్వామ్ ॥ ౫॥
ఆత్రేయగోత్రైకజనిప్రకృష్టాః     ద్విజా ద్విజత్వం ప్రతిపద్యమానాః  ।
భూయస్తరాం విష్ణుపదే  చరన్తః విభాన్తి తుష్టస్త్వమిహాసి   భూత్యై  ॥౬॥
నారాయణ త్వం రమయా సమేతః ప్రాచీం  దిశం వీక్ష్య ముహుః ప్రసన్నః  ।
కుతో న జానే పరమం రహస్యంయూపోజ్జ్వలం  స్తమ్భమవేక్షసే  కిమ్ !॥ ౭॥
యజ్ఞస్య  సాక్షీ స్థిర  ఏవ లోకే యజ్ఞస్థలీ   చాపి విభాతి సుస్థా ।
తతోఽభిజాతావసతోఽగ్రహారః  విశ్వప్రసిద్ధోఽప్యధునా   త్వయైవ  ॥౮॥
కాఞ్చ్యుత్తరాచోత్తమతాం ప్రణీతా  యజ్ఞైర్హి  సజ్జైః  కిల యాయజూకైః  ।
అత్ర్యన్వవాయాన్వయవిద్వదగ్ర్యైః   సుస్వధ్వరైరధ్వరవేదిదీప్రైః   ॥౯॥
శ్రీవాదిహంసామ్బుదసూరివర్య  వంశావతంసైః  కిల విప్రవర్యైః   ।
శ్రీశ్రీనివాసాధ్వరిభిః   ప్రతిష్ఠాం   ప్రాప్తోఽగ్రహారోహ్యరశాణిపాలై   ॥ ౧౦॥
ప్రతిష్ఠితస్త్వం    నిజభూమ్ని నిత్యం ప్రతిష్ఠితస్త్వం    పరమాగ్రహారే  ।

పునః ప్రతిష్ఠా  భవతః ప్రశస్యా  చిరాయ నారాయణ ! సన్నిధత్స్వ ॥ ౧౧॥
యమప్పయం ప్రాహ్వయతిస్మ  హృష్టో వరప్రదో  వారణశైలమూర్ధ్ని   ।
దేవాధిరాజోఽప్పయదీక్షితోఽసౌ కూటస్థ ఏవాభవదత్రిగోత్రే  ॥ ౧౨॥
కల్యాణకుల్యా కమనీయయూపః కార్శ్యం కుతః ప్రాప  న వేద్మి తత్త్వమ్ ।
క్షమస్వ సర్వానపరాధవర్గాన్  ఋద్ధ్యై  సమీక్షస్వ సుధాకటాక్షాత్ ॥ ౧౩॥
కల్యాణకుల్యామృతవాహినీ స్తాత్యూపః సముచ్ఛ్రాయముపైతు  భూయః ।
త్వదీయధామోజ్జ్వలతాముపేయాత్  ఆరాధనం తే నవతాం ప్రదద్యాత్  ॥ ౧౪॥
కాఞ్చీఘటామ్బ్విత్యభిధానభాజః శ్రీవేంకటాచార్యముఖాః  కవీన్ద్రాః  ।
యత్సన్నిధానాత్ అతులాం ప్రతిష్ఠాం   సంప్రాప్య  నారాయణ సంవిభాసి ॥ ౧౫॥
దభ్రేతరే  ధామని వర్ధమానో  దభ్రం  పరం ధామ సమాశ్రితోఽసి  ।
అదభ్రదృష్ట్యా   స్వయమేధమానః భద్రాణి  నారాయణ సంవిధేయాః ॥ ౧౬॥
విధిప్రణీతే  సుభగేఽశ్వమేధే సముద్భవన్ శ్యామలహవ్యవాహః ।
అస్తోకభోగ్యాధ్వరహవ్యభోక్తా నయత్యహో తాన్ స్వపురం స్మ దేవః ॥ ౧౭॥
కలిః ప్రదుష్టః   కవయోఽపి నష్టాః  కల్యాణకుల్యాప్యమృతేన హీనా ।
జాతాశ్చ దూరే సుఖజీవికాయై పరన్తు నారాయణ సుస్థిరోఽసి  ॥ ౧౮॥
పూతోఽగ్రహారో  మఖజాలకృత్యా పూతా స్థలీ  సత్పదరేణుపూర్ణా ।
పూతా వయం గ్రామసునామధృత్యా  వసేమ నారాయణ తే కటాక్షైః ॥ ౧౯॥
శ్రీసూక్తహోమేన  కృతేన భక్త్యా గ్రామస్సమృద్ధిం   సకలాముపైతు  ।
దేవస్సమారాధనసమ్ప్రహృష్టః  అభీష్టదాయీ  సతతం విభాతు ॥౨౦॥
అత్ర్యన్వవాయే  జనిమేత్య సేవా రతేన మావాసరఘూత్తమేన ।
భక్త్యా కృతం స్తోత్రమిదం  పఠన్తః లక్ష్మీకటాక్షేణ విభాన్తు లోకే ॥౨౧॥
లక్ష్మీ నారాయణం దేవం మన్దిరం  నూతన నిర్మితమ్ ।
రక్షితాంయాగశాలాం చ దృష్ట్వా  తుష్టిం  భజేమహి ॥౨౨॥
ఇతి శ్రీనివాసరాఘవన్  విరచితం శ్రీలక్ష్మీనారాయణస్తోత్రం   సమ్పూర్ణమ్  ।
NA

